
তথ্যবিবরণী                                                                                             নম্বর : ১৬৭০
স্বার্থের কারণে পরিবেশের ক্ষতিকারীরা দেশ ও মানুষের শত্রু 

                                           -- তথ্য ও সম্প্রচার মন্ত্রী

ঢাকা, ৯ বৈশাখ (২২ এপ্রিল): 

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, যারা নিজের স্বার্থে পরিবেশের ক্ষতি করছে তারা দেশ, জাতি ও মানুষের শত্রু। তাদের বিরুদ্ধে ঐক্যবদ্ধ প্রতিরোধ গড়ে তুলতে হবে।

ধরিত্রী দিবস উপলক্ষ্যে আজ ঢাকায় সির‍ডাপ মিলনায়তনে আওয়ামী লীগের বন ও পরিবেশ বিষয়ক উপ-কমিটি আয়োজিত 'পৃথিবীকে রক্ষা করতে বাস্তুসংস্থানসমূহ নিরাপদ করি' শীর্ষক সেমিনারে বক্তৃতাকালে একথা বলেন।

ড. হাছান বলেন, প্রকৃতির ওপর যে অত্যাচার আমরা করছি, তারপরও প্রকৃতি আমাদের ওপর এখনো সদয় আছে, বিমুখ হয়নি। জীববৈচিত্র্যেও আমরা সমৃদ্ধ। কিন্তু নিজের স্বার্থে যারা পরিবেশ প্রকৃতি ধ্বংস করে, বড় বড় শিল্পপতি হয়েও যারা পরিবেশের ক্ষতির দিকটি মাথায় রাখেন না, বরং ধ্বংস করে, যারা নদীকে গলা চিপে মারে, এরা দেশ, জাতি ও মানুষের শত্রু। 

মনুষ্যঘটিত কারণে শিল্পবিপ্লবের পর পৃথিবীর তাপমাত্রা এক ডিগ্রি সেলসিয়াস বেড়েছে, আর তাতেই সমুদ্রপৃষ্ঠের উচ্চতা বেড়েছে, লবণাক্ততাসহ প্রাকৃতিক অনিয়ম বেড়েছে উল্লেখ করেন তথ্যমন্ত্রী। তিনি বলেন, প্রধানমন্ত্রী শেখ হাসিনা, যিনি জলবায়ু পরিবর্তন অভিঘাতে সবচেয়ে ক্ষতির সম্মুখীন দেশগুলোর সংগঠন ক্লাইমেট ভালনারেবল ফোরাম-সিভিএফ এর চেয়ারম্যান, তিনি এবিষয়ে সবসময় বিশ্বে সরব ভূমিকা নিয়েছেন। জলবায়ু পরিবর্তন মোকাবিলার কৌশলপত্র প্রণয়নে বাংলাদেশ ছিল অগ্রণী। মার্কিন যুক্তরাষ্ট্রসহ বহুদেশ আমাদের কৌশলপত্র থেকে শিখেছে এবং এসকল কারণে বঙ্গবন্ধুকন্যা শেখ হাসিনা জাতিসংঘের চ্যাম্পিয়ন অভ দ্য আর্থ সম্মাননায় ভূষিত হয়েছেন।   

ধরিত্রী দিবসের গুরুত্ব বর্ণনা করতে গিয়ে পরিবেশবিদ ড. হাছান বলেন, পৃথিবীই যদি বসবাসের অযোগ্য হয়ে যায়, তাহলে অন্য সংবাদ গুরুত্ব হারাবে। তিনি বলেন, 'বিশ্ব ধরিত্রী দিবস উপলক্ষ্যে আজকে অধিকাংশ দৈনিকেই কোনো সংবাদ নেই, টেলিভিশন চ্যানেলগুলোতেও তেমন কোনো অনুষ্ঠান নেই। কিন্তু আওয়ামী লীগের বন ও পরিবেশ উপ-কমিটি দিবসটি স্মরণ রেখেছে, এজন্য তাদের ধন্যবাদ।'

আওয়ামী লীগের বন ও পরিবেশ বিষয়ক উপ-কমিটির চেয়ারম্যান অধ্যাপক ড. খন্দকার বজলুল হকের সভাপতিত্বে অনুষ্ঠানে মূল প্রবন্ধ উপস্থাপন করেন আন্তর্জাতিক খ্যাতিসম্পন্ন পরিবেশবিদ ড. আতিক রহমান, ঢাকা বিশ্ববিদ্যালয়ের সাবেক উপ-উপাচার্য অধ্যাপক ডক্টর নাসরিন আহমাদ, বঙ্গবন্ধু শেখ মুজিবুর রহমান বিজ্ঞান ও প্রযুক্তি বিশ্ববিদ্যালয়ের উপাচার্য অধ্যাপক ড. এ কিউ এম মাহবুব, বাংলাদেশ বিজ্ঞান ও শিল্প গবেষণা পরিষদের চেয়ারম্যান অধ্যাপক ড. আফতাব আলী শেখ ও বাংলাদেশ উন্মুক্ত বিশ্ববিদ্যালয়ের উপ-উপাচার্য অধ্যাপক ডক্টর মাহবুবা নাসরীন। আওয়ামী লীগের বন ও পরিবেশ বিষয়ক সম্পাদক দেলোয়ার হোসেন অনুষ্ঠানে স্বাগত বক্তব্য রাখেন। 

#
আকরাম/এনায়েত/রফিকুল/সেলিম/২০২২/২০৫০ ঘণ্টা

সাংবাদিকদের বস্তুনিষ্ঠ সংবাদ পরিবেশনের আহ্বান পানি সম্পদ প্রতিমন্ত্রীর

ঢাকা, ৯ বৈশাখ (২২ এপ্রিল): 

পানি সম্পদ প্রতিমন্ত্রী জাহিদ ফারুক বলেছেন, সাংবাদিকতা একটি মহান পেশা। যে পেশা মানুষকে সচেতনতার পাশাপাশি আদর্শ ও নীতিবান করে গড়ে তোলে। সাংবাদিকদের পেশাগত দক্ষতা অর্জনে বস্তুনিষ্ঠ সংবাদ পরিবেশন জরুরি। বস্তুনিষ্ঠ সাংবাদিকতা ও নিরপেক্ষ তথ্য পরিবেশনের মাধ্যমে দেশ ও জাতিকে সামনের দিকে এগিয়ে নেওয়ার আহ্বান জানান তিনি। বস্তুনিষ্ঠ সংবাদ পাঠকদের প্রকৃত সত্য জানাতে সহায়তা করে।

আজ ঢাকায় জাতীয় প্রেসক্লাব অডিটোরিয়ামে ঢাকা সাব-এডিটরস কাউন্সিল (ডিএসইসি) আয়োজিত নতুন কমিটির অভিষেক ও ইফতার মাহফিলে প্রতিমন্ত্রী এসব কথা বলেন।

সংগঠনের সভাপতি মামুন ফরাজীর সভাপতিত্ব এবং সাধারণ সম্পাদক আবুল কালাম হৃদয় এর সঞ্চালনায় অনুষ্ঠানে উপস্থিত ছিলেন প্রেসক্লাবের সভাপতি ফরিদা ইয়াসমিন, বিএফইউজের সভাপতি ওমর ফারুক, মহাসচিব দ্বীপ আজাদ,ডিইউজের সভাপতি সোহেল হায়দার চৌধুরী, সম্পাদক আকতার হোসেন, প্রেসক্লাবের সাবেক সভাপতি সাইফুল আলম, ডিইউজের সাবেক সভাপতি কুদ্দুস আফ্রাদসহ বিভিন্ন সাংবাদিক সংগঠনের নেতৃবৃন্দ।

জাহিদ ফারুক বলেন, সংবাদের বস্তুনিষ্ঠতা সবচেয়ে গুরুত্বপূর্ণ। বস্তুনিষ্ঠ সংবাদ পরিবেশন ও গঠনমূলক সমালোচনার মাধ্যমে দেশ ও জাতির কল্যাণে সবাই কাজ করে যাবেন এই প্রত্যাশা ব্যক্ত করেন। সাংবাদিকদের লেখনীর মাধ্যমেই জনমত গঠিত ও প্রভাবিত হয়। সাম্প্রতি সুনামগঞ্জ এ ফসলরক্ষা বাঁধ নিয়ে কয়েকটি মিডিয়ার পরিবেশিত অতিরঞ্জিত সংবাদ উল্লেখ করেন তিনি। 

প্রতিমন্ত্রী জাহিদ আরো বলেন, আমাদের ভবিষ্যৎ প্রজন্মকে একটি সমৃদ্ধিশালী দেশ উপহার দিয়ে যেতে হবে, যাতে করে তারা বিশ্বের বুকে মাথা উঁচু করে দাঁড়াতে পারে। দেশ আমাদের সকলের। তাই সকলকে দেশের প্রতি দায়বদ্ধ থেকে জাতির পিতা বঙ্গবন্ধু শেখ মুজিবুর রহমানের সোনার বাংলা প্রতিষ্ঠায় একসাথে কাজ করার আহ্বান জানান তিনি।

#

ডিজিটাল প্রযুক্তি বাংলাদেশের প্রচলিত জীবনধারা বদলে দিয়েছে
                                       -- ডাক ও টেলিযোগাযোগ মন্ত্রী

ঢাকা, ৯ বৈশাখ (২২ এপ্রিল): 

ডাক ও টেলিযোগাযোগ মন্ত্রী মোস্তাফা জব্বার বলেছেন, ডিজিটাল প্রযুক্তি শিল্প-বাণিজ্য ও শিক্ষাসহ জীবনের সকল ক্ষেত্রে অভাবনীয় রূপান্তর করে বাংলাদেশের প্রচলিত জীবনধারা বদলে দিয়েছে। এরই ধারাবাহিকতায় বাংলাদেশ করোনা মোকাবিলায় বিস্ময়কর সফলতা দেখিয়েছে যা অনেক উন্নত দেশও পারেনি। অগ্রগতির এই অগ্রযাত্রা আরো বেগবান করতে সকলকে ঐক্যবদ্ধভাবে কাজ করার আহ্বান জানান মন্ত্রী। 

আজ ঢাকায়, ঢাকাস্থ বৃহত্তর বগুড়া জেলা সমিতির ইফতার মাহফিল উপলক্ষ্যে আয়োজিত আলোচনা সভায় ডিজিটাল পদ্ধতিতে প্রধান অতিথির বক্তৃতায় মন্ত্রী এ আহ্বান জানান।

করোনাকালে জীবনযাত্রা সচল সজিব রাখার জন্য ডিজিটাল প্রযুক্তি কাজ করেছে উল্লেখ করে মন্ত্রী বলেন, আমাদের বুঝতে হবে করোনার আগের জীবনধারা এখন আর বিদ্যমান নেই এবং সামনের দিন এখনকার অবস্থায় বিরাজ করবে না। ব্যবসা-বাণিজ্য ডিজিটাল ব্যবসায় রূপান্তর হবে। প্রচলিত শিক্ষা পদ্ধতিকে রূপান্তর করবে মিশ্র বা ডিজিটাল শিক্ষা পদ্ধতি। এই ক্ষেত্রে শ্রেণি-কক্ষের পাশাপাশি অনলাইনেও শিক্ষা কার্যক্রম চলবে। মন্ত্রী প্রধানমন্ত্রী শেখ হাসিনা ঘোষিত ও বাস্তবায়িত ডিজিটাল বাংলাদেশ গত ১৩ বছরে বিস্ময়কর অগ্রগতি অর্জন  সবচেয়ে বড় হাতিয়ার বলে উল্লেখ করেন। তিনি বলেন, আগামী দিনে মৎস্য ও কৃষিখাতেও ডিজিটাল প্রযুক্তি ব্যবহারের দ্বারপ্রান্তে আছে বাংলাদেশ। মোবাইল ফোনে আইওটি যন্ত্রই কৃষককে বলে দিবে কখন তার জমিতে সার বা সেচ দিতে হবে এবং কী পরিমাণ  লাগবে সেটাও জানতে পারবে। মাছ চাষেও এই প্রযুক্তি আমূল রূপান্তর ঘটাবে বলে ডিজিটাল প্রযুক্তি বিকাশের এই অগ্রদূত দৃঢ় আশাবাদ ব্যক্ত করেন। 
বৃহত্তর বগুড়া জেলা সমিতির সভাপতি কে এইচ এম মোস্তাফিজুর রহমানের সভাপতিত্বে অনুষ্ঠানে সংসদ সদস্য এডভোকেট নুরুল ইসলাম তালুকদার বক্তৃতা করেন।
#
শেফায়েত/এনায়েত/রফিকুল/সেলিম/২০২২/২০৩০ ঘণ্টা
তথ্যবিবরণী                                                                                             নম্বর : ১৬৬৭
সততা ও নিষ্ঠার সাথে দেশ গঠনে অবদান রাখার আহ্বান খাদ্যমন্ত্রীর

নওগাঁ, ৯ বৈশাখ (২২ এপ্রিল): 

খাদ্যমন্ত্রী সাধন চন্দ্র মজুমদার বলেছেন, পবিত্র রমজান আমাদের সহমর্মিতা, সংযম ও ধৈর্য শিক্ষা দেয়। এই শিক্ষার আলোকে সকলকে সততা ও নিষ্ঠার সাথে দেশ গঠনে অবদান রাখার আহ্বান জানান তিনি।

আজ নওগাঁ সার্কিট হাউজ প্রাঙ্গণে জেলা প্রশাসন আয়োজিত ইফতার ও দোয়া মাহফিলে প্রধান অতিথির বক্তব্যে খাদ্যমন্ত্রী এসব কথা বলেন।

মন্ত্রী বলেন, প্রধানমন্ত্রী শেখ হাসিনার নেতৃত্বে বাংলাদেশ উন্নয়নের পথে এগিয়ে যাচ্ছে। তাঁর সুযোগ্য নেতৃত্বে করোনা প্যান্ডামিক মোকাবিলায় সরকার সক্ষম হয়েছে। সততা, নিষ্ঠা ও নিয়মানুবর্তিতার মাধ্যমে জাতির পিতার স্বপ্নের সোনার বাংলা গঠনে দলমতের উর্ধ্বে থেকে কাজ করতে হবে।

এ সময় তিনি ঐক্যের বন্ধনে অসাম্প্রদায়িক বাংলাদেশ গঠনের বার্তা নতুন প্রজন্মের কাছে পৌঁছানোর আহ্বান জানান।

দোয়া ও ইফতার মাহফিলে সংসদ সদস্য নিজামউদ্দিন জলিল জন, সাবেক সংসদ সদস্য শাহিন মনোয়ারা হক, জেলা প্রশাসক খালিদ মেহেদী হাসান, পুলিশ সুপার মো. আব্দুল মান্নান মিয়া ও সিভিল সার্জন উপস্থিত ছিলেন।
#
কামাল/এনায়েত/রফিকুল/সেলিম/২০২২/২০২০ ঘণ্টা
তথ্যবিবরণী









    নম্বর : ১৬৬৬
বৃক্ষরোপণ অভিযান সফলে শিক্ষার্থীদের কাজ করতে হবে

                                                   -- পরিবেশমন্ত্রী

ঢাকা, ৯ বৈশাখ, (২২ এপ্রিল) :

পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, সরকারের উদ্যোগে দেশব্যাপী পরিচালিত বৃক্ষরোপণ অভিযান সফল করতে শিক্ষার্থীদের জোরালো ভূমিকা পালন করতে হবে। তিনি বলেন, আগামী জুন মাসে বৃক্ষরোপণ অভিযান বাস্তবায়ন করা হবে। এ কার্যক্রমে সকল শ্রেণি-পেশার মানুষের পাশাপাশি শিক্ষার্থীরা আরো স্বতঃস্ফূর্তভাবে অংশগ্রহণ করলে সরকারের এ উদ্যোগ সফল হবে, দেশের পরিবেশ উন্নত হবে।

মন্ত্রী আজ সরকারি তিতুমীর কলেজে সিলেট বিভাগ ছাত্রকল্যাণ সমিতি আয়োজিত আলোচনা সভা ও ইফতার মাহফিলে প্রধান অতিথির বক্তৃতাকালে এসব কথা বলেন।

মন্ত্রী বলেন, প্রধানমন্ত্রী শেখ হাসিনা দেশের উন্নয়নে দিনরাত কাজ করে চলেছেন। সরকারের সাথে শিক্ষার্থীদেরও দেশের উন্নয়ন কর্মকাণ্ডে অংশগ্রহণ করতে হবে। এজন্য প্রথমেই নিজেকে প্রতিষ্ঠিত করতে হবে, নিজেদের যোগ্য করে তুলতে হবে। নিয়মিত পড়াশোনা করতে হবে, পাশাপাশি নিজ নিজ এলাকায় শিক্ষা বিস্তারে কাজ করতে হবে।

জালালাবাদ ছাত্রকল্যাণ সমিতি, তিতুমীর কলেজ শাখার সভাপতি ফরহাদ হোসেন এর সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন কলেজের অধ্যক্ষ প্রফেসর তালাত সুলতানা।
#
দীপংকর/এনায়েত/রফিকুল/শামীম/২০২২/২০৩০ঘণ্টা
তথ্যবিবরণী









    নম্বর : ১৬৬৫
শেখ রাসেলকে হত্যার ঘটনা কারবালার নিষ্ঠুরতাকেও হার মানিয়েছিল

                                                    --মৎস্য ও প্রাণিসম্পদ মন্ত্রী

ঢাকা, ৯ বৈশাখ, (২২ এপ্রিল) :

শেখ রাসেলকে হত্যার ঘটনা কারবালার নিষ্ঠুরতাকেও হার মানিয়েছিল বলে মন্তব্য করেছেন মৎস্য ও প্রাণিসম্পদ মন্ত্রী শ ম রেজাউল করিম।

আজ ঢাকায় শেখ রাসেল রোলার স্কেটিং কমপ্লেক্সে শেখ রাসেল জাতীয় শিশু-কিশোর পরিষদ আয়োজিত ইফতার ও দোয়া মাহফিলে প্রধান অতিথির বক্তব্যে মন্ত্রী এ মন্তব্য করেন।

এ সময় মন্ত্রী বলেন, পৃথিবীতে যত রাষ্ট্র ক্ষমতার পরিবর্তন, অভ্যুত্থান ও অন্যান্য ঘটনা ঘটেছে কোথাও এত বড় নিষ্ঠুরতা দেখা যায়নি। যেটা ১৯৭৫ সালের ১৫ আগস্ট বঙ্গবন্ধু পরিবারের সবচেয়ে কনিষ্ঠ সদস্য নিষ্পাপ শিশু শেখ রাসেলকে বর্বরোচিতভাবে হত্যার মাধ্যমে ঘটেছিল। তিনি বলেন, শেখ রাসেল আমাদের প্রেরণার জায়গা। শেখ রাসেল ছিল অমিত সম্ভাবনাময় এক প্রতিভা। 

শেখ রাসেল জাতীয় শিশু-কিশোর পরিষদের সম্পৃক্ত শিশু-কিশোররা যেন অনৈতিক কর্মকাণ্ডে জড়িত না হয়, মাদকাসক্ত না হয়, ভুল পথে না যায় এবং শেখ রাসেলের মতো নিষ্পাপ জীবন গড়ে তুলতে পারে সে আশাবাদ ব্যক্ত করেন মন্ত্রী।

শেখ রাসেল জাতীয় শিশু-কিশোর পরিষদের মহাসচিব কে এম শহীদুল্লাহ, সাংগঠনিক সম্পাদক ফরিদ উদ্দিন আহম্মদ রতনসহ পরিষদের কেন্দ্রীয় নেতৃবৃন্দ এ সময় উপস্থিত ছিলেন।

#

ইফতেখার/এনায়েত/রফিকুল/শামীম/২০২২/২০২৫ঘণ্টা
তথ্যবিবরণী                                                                                             নম্বর : ১৬৬৪
রাজনৈতিক সচেতনতার পাশাপাশি ধর্মীয় বিধি নিষেধ 
প্রতিপালন প্রত্যেকটি নাগরিকের কর্তব্য

                        -- গণপূর্ত প্রতিমন্ত্রী

ফুলপুর (ময়মনসিংহ), ৯ বৈশাখ (২২ এপ্রিল): 

গৃহায়ন ও গণপূর্ত প্রতিমন্ত্রী শরীফ আহমেদ বলেছেন, রাজনৈতিক সচেতনতার পাশাপাশি ধর্মীয় বিধি-নিষেধ প্রতিপালন প্রত্যেকটি নাগরিকের কর্তব্য।

আজ ময়মনসিংহের ফুলপুর মহিলা ডিগ্রি কলেজ মাঠে ফুলপুর উপজেলা আওয়ামী লীগ আয়োজিত ইফতার ও দোয়া মাহফিলে প্রধান অতিথির বক্তব্যে প্রতিমন্ত্রী একথা বলেন।
প্রতিমন্ত্রী বলেন, দেশ ও দেশের মানুষের কল্যাণে কাজ করতে হলে রাজনৈতিক সচেতনতার সাথে ধর্মীয় অনুশাসন মেনে চলা এবং উত্তম চরিত্রের অধিকারী হওয়া যেকোনো মানুষের জন্য অপরিহার্য। একজন শিক্ষিত ও সচেতন নাগরিক যদি উত্তম নৈতিক চরিত্রের অধিকারী হয় তবে সে দেশের জন্য সবচেয়ে বড় সম্পদ। তার দ্বারা মানুষ এবং মানবতা উপকৃত হয়। নৈতিক অবক্ষয় এবং আকাশ সংস্কৃতির এই যুগে ধর্মীয় অনুশাসন মেনে চলা এবং উত্তম চরিত্রের অধিকারী উন্নত নাগরিক সমাজের সকল স্তরে প্রয়োজন।
প্রতিমন্ত্রী আরো বলেন, সিয়াম সাধনার মাস রমজান মানুষকে সকল অন্যায় থেকে দূরে রেখে উন্নত চরিত্রের অধিকারী হিসেবে গড়ে তুলতে সহায়তা করে। সেই সাথে সমাজের সকল শ্রেণি পেশার মানুষের দুঃখ-কষ্ট অনুধাবনেও সহায়তা করে।
রমজানের সিয়াম সাধনা দেশের মুসলিম সম্প্রদায়ের মানুষের আত্মশুদ্ধির পাশাপাশি সমাজের সার্বিক কল্যাণ বয়ে আনবে বলে তিনি আশাবাদ ব্যক্ত করেন। অনুষ্ঠান শেষে প্রতিমন্ত্রী ফুলপুরের সর্বস্তরের মানুষের সাথে ইফতারে অংশগ্রহণ করেন।
অনুষ্ঠানে ফুলপুর উপজেলা আওয়ামী লীগ ও এর বিভিন্ন অঙ্গ ও সহযোগী সংগঠনের নেতাকর্মীসহ সমাজের বিভিন্ন শ্রেণি পেশার লোকজন উপস্থিত ছিলেন।
#
রেজাউল/এনায়েত/রফিকুল/সেলিম/২০২২/২০২৫ ঘণ্টা
তথ্যবিবরণী









       নম্বর : ১৬৬৩ 
মেঘনা সেতু নির্মিত হলে দেশের অর্থনীতি সমৃদ্ধ হবে 
                                  -- এনামুল হক শামীম

শরীয়তপুর, ৯ বৈশাখ, (২২ এপ্রিল) :
পানি সম্পদ উপমন্ত্রী একেএম এনামুল হক শামীম বলেছেন, প্রধানমন্ত্রী শেখ হাসিনা বিশ্ব ব্যাংককে চ্যালেঞ্জ করে নিজস্ব অর্থায়নে পদ্মা সেতু নির্মাণ করেছেন। তাঁর হাত ধরেই মেঘনা সেতু নির্মিত হবে। শরীয়তপুর-চাঁদপুর নৌরুটে মেঘনা সেতু নির্মিত হলে দেশের দক্ষিণ-পশ্চিমাঞ্চলের খুলনা ও বরিশাল বিভাগের ২২ জেলা, সিলেটের চার জেলা এবং চট্টগ্রাম বিভাগের ১১ জেলার সঙ্গে সরাসরি সড়ক যোগাযোগ স্থাপিত হবে। এছাড়া তিনটি সমুদ্রবন্দরের মধ্যে সড়কপথে পণ্য পরিবহণে সময় কমিয়ে আনাও সম্ভব হবে। এর ফলে দেশের অর্থনীতিতে বিরাট ইতিবাচক প্রভাব পড়বে। মেঘনা সেতু নির্মিত হলে দেশের অর্থনীতি অনেক সমৃদ্ধ হবে।

উপমন্ত্রী আজ শরীয়তপুরের সখিপুরের উপজেলার আলুর বাজার সংলগ্ন মেঘনা নদী পরিদর্শন শেষে সাংবাদিকদের এসব কথা বলেন।

উপমন্ত্রী বলেন, মেঘনা সেতুর একপ্রান্তে চাঁদপুরের হরিণা ফেরিঘাট আর অন্যপ্রান্তে শরীয়তপুরের ভেদরগঞ্জ উপজেলার আলুরবাজার ফেরিঘাট। সেতুটি সারাদেশে অর্থনীতি ও যোগাযোগ ব্যবস্থার পরিবর্তনে বিপ্লব সাধিত হবে। 

উল্লেখ্য, মেঘনা সেতু নির্মাণে সম্ভাব্যতা সমীক্ষা পরিচালনা এবং মাস্টার প্ল্যান প্রণয়নে ছয়টি পরামর্শক প্রতিষ্ঠান নিয়োগ দিয়েছে সরকার। মেঘনা নদীর যে ৯ টি পয়েন্টে সমীক্ষা হচ্ছে তার ৪ টি পয়েন্টের কাজ সম্পন্ন হয়েছে। আগামী জুন মাসের মধ্যে বাকি ৫টি পয়েন্টর কাজ সমাপ্ত হবে।

এনামুল হক শামীম আরো বলেন, প্রধানমন্ত্রী শেখ হাসিনার সুদৃঢ় ও বলিষ্ঠ নেতৃত্বের কারণেই সকল ষড়যন্ত্র উপেক্ষা করে নিজস্ব অর্থায়নে স্বপ্নের পদ্মা সেতু নির্মিত হয়ে যানবাহন চলাচল এখন সময়ের ব্যাপার। মানবতার মা, শেখ হাসিনার সাহসী নেতৃত্বে এবার মেঘনা সেতুও নির্মিত হবে। তাই সরকার ২ শত ৪৩ কোটি টাকা ব্যয়ে স্পেনের বিশেষজ্ঞ প্রতিষ্ঠান দিয়ে মেঘনা সেতুর প্রাথমিক সমীক্ষার কাজ শুরু করেছে। 

ভেদরগঞ্জ উপজেলা চেয়ারম্যান ও সখিপুর থানা আওয়ামী লীগের সভাপতি আলহাজ হুমায়ুন কবির মোল্লা, নির্বাহী কর্মকর্তা তানভীর আল নাসীফ, থানা আওয়ামী লীগের সাধারণ সম্পাদক আতিকুর রহমান মানিক সরকার, সহ-সভাপতি জিতু মিয়া বেপারী, আনোয়ার হোসেন বালা, জেলা আওয়ামী লীগের ত্রাণ ও সমাজ কল্যাণ সম্পাদক খবিরুজ্জামান বাচ্চু, বিজ্ঞান ও প্রযুক্তি সম্পাদক কাওসার আহমেদ তকি এ সময় উপস্থিত ছিলেন।

এর আগে সখিপুর উপজেলার বিভিন্ন শিক্ষাপ্রতিষ্ঠানের নতুন ভবনের উদ্বোধন করেন এবং হাজী শরীয়তউল্লাহ বিশ্ববিদ্যালয় কলেজের গর্ভনিং বডির সভায় সভাপতিত্ব করেন। 

#
গিয়াস/এনায়েত/রফিকুল/শামীম/২০২২/১৭৩০ঘণ্টা 
তথ্যবিবরণী









       নম্বর : ১৬৬২ 
সহকারী শিক্ষক পদে নিয়োগ পরীক্ষায় প্রশ্ন ফাঁসের তথ্যটি সম্পূর্ণ গুজব

                                                                                       -- গণশিক্ষা প্রতিমন্ত্রী

ঢাকা, ৯ বৈশাখ, (২২ এপ্রিল) :
প্রাথমিক বিদ্যালয়ের সহকারী শিক্ষক পদে নিয়োগ পরীক্ষায় প্রশ্ন ফাঁসের যে তথ্য সামাজিক যোগাযোগ মাধ্যমে ছড়িয়েছে, তা সম্পূর্ণ গুজব বলে জানিয়েছেন প্রাথমিক ও গণশিক্ষা প্রতিমন্ত্রী মো. জাকির হোসেন।

আজ সকাল ১১টায় প্রথম ধাপে সরকারি প্রাথমিক বিদ্যালয়ের সহকারী শিক্ষক পদে নিয়োগ পরীক্ষা শুরু হয়। রাজধানীর ইডেন কলেজ কেন্দ্র পরিদর্শনে যান প্রতিমন্ত্রী। পরে কেন্দ্র থেকে বেরিয়ে তিনি সাংবাদিকদের প্রশ্নের জবাবে বলেন, সামাজিক যোগাযোগ মাধ্যমে ছড়ানো প্রশ্ন ফাঁসের তথ্যটি সম্পূর্ণ গুজব। সার্বক্ষণিক মনিটরিং করা হচ্ছে। এ ধরনের কোনো সুনির্দিষ্ট তথ্য পাওয়া যায়নি। যদি কারও কাছে তথ্য থাকে, মন্ত্রণালয়কে অবগত করলে দ্রুত ব্যবস্থা নেওয়া হবে বলে জানান তিনি। মন্ত্রণালয়ের সচিব আমিনুল ইসলাম খান এ সময় উপস্থিত ছিলেন। 

উল্লেখ্য, দেশের ২২ জেলায় প্রথম ধাপে এ নিয়োগ পরীক্ষা অনুষ্ঠিত হয়, যার মধ্যে ১৪ জেলার সবকটি উপজেলায় এবং আটটি জেলার কয়েকটি উপজেলায় পরীক্ষা নেয়া হয়েছে। ৪৫ হাজার পদের বিপরীতে আবেদন করেছেন ১৩ লাখ ৯ হাজার ৪৬১ জন প্রার্থী। সেই হিসাবে প্রতি পদের জন্য লড়ছেন ২৯ প্রার্থী।

#
মাহবুবুর/এনায়েত/রফিকুল/শামীম/২০২২/১৬৫৫ঘণ্টা 

তথ্যবিবরণী                                                                                                        নম্বর: ১৬৬১ 
কোভিড-১৯ সংক্রান্ত সর্বশেষ প্রতিবেদন 
ঢাকা, ৯ বৈশাখ (২২ এপ্রিল) :     

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে শুক্রবার সকাল ৮টা পর্যন্ত ২৪ ঘণ্টায় দেশে ২১ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৫৪ শতাংশ। এ সময় ৩ হাজার ৯২১ জনের নমুনা পরীক্ষা করা হয়েছে।        
গত ২৪ ঘণ্টায় করোনায় কেউ মারা যায়নি। এ পর্যন্ত ২৯ হাজার ১২৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৯২ হাজার ৮১৬ জন।

# 
জাকির/এনায়েত/রফিকুল/আব্বাস/২০২২/১৬১৩ ঘণ্টা 

তথ্যবিবরণী









        নম্বর : ১৬৬০

এ বছর বিডিএস ভর্তি পরীক্ষায় ডিজিটাল পদ্ধতিতে প্রশ্নপত্র বিতরণ 

ঢাকা, ৯ বৈশাখ (২২ এপ্রিল) :     

আজ সারাদেশে ২০২১-২২ শিক্ষাবর্ষে ব্যাসেলর অভ্ ডেন্টাল সার্জারি (বিডিএস) ভর্তি পরীক্ষা সুষ্ঠুভাবে অনুষ্ঠিত হয়েছে। স্বাস্থ্য ও পরিবার কল্যাণ মন্ত্রী জাহিদ মালেক রাজধানীর সরকারি তিতুমীর কলেজ কেন্দ্র পরিদর্শন করেন। স্বাস্থ্য শিক্ষা বিভাগের সচিব সাইফুল ইসলাম বাদল এবং স্বাস্থ্য শিক্ষা বিভাগের মহাপরিচালক প্রফেসর এনায়েত হোসেন এসময় উপস্থিত ছিলেন।

পরিদর্শন শেষে মন্ত্রী গণমাধ্যমকর্মীদের সাথে কথা বলেন।

স্বাস্থ্যমন্ত্রী এসময় জানান, অতিমারির কারণে ভর্তি পরীক্ষায় অংশ নিতে না পেরে অসংখ্য শিক্ষার্থীর শিক্ষাজীবন যাতে ক্ষতিগ্রস্ত না হয় সেজন্য কাজ করছে সরকার। সুষ্ঠুভাবে পরীক্ষা গ্রহণের উদ্দেশ্যে এবছর ডিজিটাল পদ্ধতিতে প্রশ্নপত্র বিতরণ করা হয়েছে। আগামীতে পরীক্ষার মান আরও বৃদ্ধিতে সরকার কাজ শুরু করেছে।

পরীক্ষা সংক্রান্ত এক পরিসংখ্যান তুলে ধরে স্বাস্থ্যমন্ত্রী বলেন, ১০০ নম্বরের এমসিকিউ পরীক্ষার সাথে এসএসসি ও  এইচএসসি পরীক্ষায় প্রাপ্ত ২০০ নম্বরসহ মোট ৩০০ নম্বরের মাধ্যমে সরকারি ডেন্টাল কলেজ ও মেডিকেল কলেজের ডেন্টাল ইউনিটের জন্য ৫৪৫ জন শিক্ষার্থী বাছাই করা হবে। এখানে ১২ টি বেসরকারি ডেন্টাল কলেজ ও মেডিকেল কলেজের ডেন্টাল ইউনিটসমূহে আসন সংখ্যা ১৪০৫ টিসহ সরকারি ও বেসরকারি মেডিকেলে মোট আসন সংখ্যা ১৯৫০ টি। এর মধ্যে মুক্তিযোদ্ধা, উপজাতি ও অ-উপজাতিতের জন্য নির্ধারিত আসন বাদে জাতীয় মেধায় শতকরা  ৮০ ও জেলা কোটায় শতকরা ২০ জন শিক্ষার্থী সুযোগ পাবে। এবারের পরীক্ষায় মোট আবেদনকারীর সংখ্যা ৬৫ হাজার ৯০৭ জন। এর মধ্যে শুধু ঢাকাতেই রয়েছে ৩১ হাজার ৩৫ জন। এবারের পরীক্ষায় ২৬ টি ভেন্যুর জন্য মোট হল সংখ্যা ছিল ৯২৯ টি।

উল্লেখ্য, এই পরীক্ষায় সরকারি প্রতিষ্ঠানে প্রতি আসনের বিপরীতে ১২১ জন পরীক্ষার্থী অংশ নিয়েছে। 

এছাড়াও মে মাসের কলেরা টিকার ব্যবস্থা করা হয়েছে। যেসব এলাকায় কলেরা ডায়রিয়ার প্রাদুর্ভাব বেশি সেখানে টিকা দেয়া হবে। টিকা কার্যক্রম বাড়ানোর পরিকল্পনা আছে বলেও এসময় গণমাধ্যমকর্মীদের জানান মন্ত্রী। যারা এখনো করোনার টিকা নেয়নি তাদের সবাইকে টিকা নেয়ার আহ্বান জানান স্বাস্থ্যমন্ত্রী।

#

মাইদুল/মেহেদী/জুলফিকার/রেজ্জাকুল/মাসুম/২০২২/১২৪০ ঘণ্টা

